
Athugasemdir við tillögu til þingsályktunarum áætlun um vernd og
orkunýtingu landsvæða.

Ég mótmæli því að Hvamms- Holta- og Urriðafossvirkjanir séu í nýtingarflokki.
Þær eiga heima í verndarflokki. Margar ástæður ligga að baki skoðun minni. Þar má 
nefna:

Ásýnd sveitanna mun gjörbreytast um ókomna framtíð og útilokað er að færa landið til fyrra 
horfs. Landslagi í og við Þjórsá verður umturnað allt frá Þjórsárdal til sjávar og mun það hafa 
neikvæð áhrif á búsetuskilyrði og mannlíf sveitanna.

Meðfram Þjórsá eru einstaklega fallegar og góðar göngu- og reiðleiðir. Við höfum ekki leyfi 
til að eyðileggja slíkar perlur, leyfum afkomendum okkar að njóta þeirra.
Útivistarsvæðin í grennd Þjórsár verða ekki svipur hjá sjón. Það er verið að verðfella sveitina 
okkar um alla eilífð. Ég sætti mig ekki við það.

Svo lengi sem elstu menn muna hefur safn Gnúpverja runnið fram sveitina þessa fögru leið.
Á að eyðileggja hluta af stemningunni í kringum réttirnar. Og hvar á að reka safnið?

Í gegnum aldirnar hefur niður Þjórsár hljómað í eyrum fólksins í sveitinni. Á mörgum 
bæjum var hlustað á árniðinn til að átta sig á veðrabrigðum og voru þessi náttúruhljóð tekin 
mjög alvarlega. Það verður mikið af okkur tekið ef við getum ekki sjálf farið út, spáð í veðrið 
og hlustað á náttúruna. Það hlýtur að teljast til núvitundar að doka við og hlusta á fossa- og 
árniðinn.

Á löngum köflum verður vatni Þjórsár veitt úr náttúrulegum farvegi í göng eða skurði og þá 
verður farvegur hennar afar vatnslítill. Það er ekki skemmtileg tilhugsun að aka upp sveitirnar 
fögru í sandstormi upp úr farvegi Þjórsár.

Framkvæmdin snertir hagsmuni allra Íslendinga, ekki bara okkar sem búum hérna á svæðinu. 
Þær snerta ekki síður þá sem eiga eftir að lifa í þessu landi. Ein til tvær kynslóðir geta ekki 
leyft sér að virkja allt sem virkjanlegt er. Komandi kynslóðir gætu fengið betri hugmyndir um 
nýtingu landsins en stíflugarða og lón. Við höfum ekki leyfi til að fullnýta allar okkar 
auðlindir. Við höfum landið aðeins og láni og eigum að skila því til komandi kynslóða, það er 
ótrúlegt að ráðamenn skuli hafa svona hugmyndir árið 2021 þegar tækninni fleygir óðfluga 
fram og landið og náttúran það dýrmætasta sem við höfum.



Samfélagsleg áhrif hafa ekki verið metin varðandi virkjanir í neðri hluta Þjórsár

Margoft hefur komið fram að efnahagsvöxtur vegur alltaf miklu meira en verndun 
umhverfisins og félagsleg velferð og jöfnuður þegar rætt er um orkuframleiðslu. Þessi 
staðreynd hefur víða komið í ljós í gegnum árin. Vitað er að undirbúningur og framkvæmdir 
við Kárahnjúkavirkjun höfðu samfélagslega mjög neikvæð áhrif á Austurlandi og gera enn. 
Þók sem ber nafnið „Það reddast“ kom út árið 2010 og er söguhetja þeirrar bókar Sveinn 
Sigurbjarnarson ævintýramaður á Eskifirði, Inga Rósa Þórðardóttir skráði. Í bókinni er m.a. 
fjallað um Kárahnjúkavirkjun Á bls. 230 segir Sveinn: „Ástandið á Austurlandi var mjög 
erfitt um tíma og þetta reyndi verulega á margan manninn og marga konuna. Það voru mjög 
skiptar skoðanir og ef ég man rétt leiddu kannanir það í ljós að uppi á Héraði skiptust í íbúar 
til helminga með og á móti framkvæmdunum en á Fjörðunum voru 90% fylgjandi virkjun en 
um 10% á móti þeim. Erfiðast við þetta allt saman var að deilur urðu mjög harðvítugar og 
slitu bæði fjölskyldubönd og vinabönd sem mörg hver hafa ekki enn gróið. Fólk flutti jafnvel 
burt af svæðinu af því að það vildi ekki búa við slíkar aðstæður“. Frá þessu ástandi var ekki 
sagt í fjölmiðlum. Vitað er að margir þar eystra þorðu ekki að gefa upp skoðun sína.

Árið 2009 kom út bókin „Haukur á Röðli - Í fúlustu alvöru“. Birgitta H.
Halldórsdóttir skráir þar æviminningar Hauks á Röðli í Austur-Húnavatnssýslu.
Í bókinni er m.a. fjallað um deilur vegna Blönduvirkjunar. Þar kemur fram að Haukur var 

fylgjandi virkjuninni. Hann segir: „Það var alveg ótrúlegt hvað miklar deilur sköpuðust 
heima fyrir og hve heift gat orðið mikil manna á milli, jafnvel svo að ekki hefur gróið um heilt 
enn“ . (bls. 93). ... „Þetta var í raun alveg hræðilegt. Það lá við að það væri skæruhernaður á 
milli heimila sem alltaf höfðu verið vinir“ . ... „Menn fóru að líta á kunningja sína og vini 
hornauga ef þeir voru ekki á sömu skoðun“.(bls 9 3 ) .
„Það fór mikið af góðu og fallegu landi undir vatn og það er vissulega eftirsjá að því“ . (bls 
93). .
„Sumt hefur aldrei gróið um heilt, og ég get ekki óskað neinu samfélagi þess að fá svona deilu 
inn til sín. Það er hræðilegt“ . (bls. 95). ...
„Menn voru missárir eftir og sumir eru jafnvel enn ekki fullkomlega búnir að jafna sig þó árin 
líði “ . (bls. 96). ^
A f hverju geta Íslendingar alls ekki lært af reynslunni?
Miklar deilur hafa verið um, Hvamms- Holta- og Urriðafossvirkjun, Íbúar hafa deilt hart, 
samfélög hafa laskast verulega, vinskapur rofnað og fjölskyldur klofnað. Allra síðustu árin. 
hafa þessar virkjanir ekki verið mikið í umræðunni og samfélagið hefur jafnað sig að mestu. 
Nú er verið að vekja þennan draug upp á ný og sú tilhugsun er óbærileg. Verði þessar 
virkjanir að veruleika mun ásýnd landsins gjörbreytast um ókomna framtíð og útilokað er að 
færa landið til fyrra horfs. Landslagi í og við Þjórsá verður umturnað allt frá Þjórsárdal til 
sjávar og það hefur neikvæð áhrif á búsetuskilyrði og mannlíf sveitanna. Kostir þess að búa á 
svæðinu munu rýrna vegna þess. Nú er ég virkilega hrædd við framtíðna, það er afar erfitt að 
búa í sundurtættu samfélagi, ég hef reynslu af því.

